
 Εὐχαί εἰς μεταμόσχευσιν 

 

 

α΄. Καρδίας  

 

Δέσποτα Κύριε ὁ Θεὸς ἡμῶν ὁ Πανοκράτωρ, ὁ ἐξ ἀπείρου 

ἀγάπης πλάσας ἐκ χοὸς τὸν ἄνθρωπον καὶ τιμήσας αὐτὸν τῷ 

θείῳ σου ἐμφυσήματι, εἰς τὸ γενέσθαι κατ᾿ εἰκόνα σὴν καὶ καθ᾿ 

ὁμοίωσιν καὶ χαρισάμενος αὐτῷ βασιλεύειν καὶ ἄρχειν πάντων 

τῶν ἐν τῷ Παραδείσῳ κτισμάτων, ὁ καὶ μετὰ τὴν πτῶσιν μὴ 

ἀφιεὶς τοῦτον ἀβοήθητον ἀλλὰ τῇ πατρικῇ σου προνοίᾳ 

χορηγῶν αὐτῷ φιλανθρώπως πᾶσαν οὐρανόφοιτον 

πλουσιοδωρίαν, ὁ πανσόφως οἰκονομήσας τὴν διὰ τῆς τοῦ 

Μονογενοῦς καὶ ἀγαπητοῦ Υἱοῦ σου, τοῦ Σωτῆρος ἡμῶν ᾿Ιησοῦ 

Χριστοῦ ἐνσάρκου Αὐτοῦ οἰκονομίας σωτηρίαν τοῦ γένους 

ἡμῶν, καὶ ὡς ἐλεήμων Σαμαρείτης ἰώμενος πᾶσαν νόσον καὶ 

ἀσθένειαν ψυχῆς τε καὶ σώματος διὰ τῆς πανσωστικῆς Χάριτος 

τοῦ Παναγίου σου Πνεύματος, Αὐτὸς Κύριε ἐπίβλεψον καὶ νῦν 

ἐπὶ τὸν δοῦλόν σου (τόνδε) ἀσθενοῦντα καὶ καταφεύγοντα ἐπὶ 

τὸ πέλαγος τῶν οἰκτιρμῶν σου καὶ εὐλόγησον τὴν γενησομένην 

ἐπ᾿ αὐτὸν μεταμόσχευσιν τῆς καρδίας. Φώτισον τὸν νοῦν καὶ 

ὁδήγησον τὰς χεῖρας τῶν ἰατρῶν καὶ ἄγαγε εἰς ἀγαθὸν πέρας 

τὴν ἐγχείρησιν ταύτην, ὥστε ὑγιαίνων ἐν ἁγιασμῷ παντελεῖ 

συνεχίζῃ ἐν χαρᾷ καὶ ἀενάῳ εὐχαριστίᾳ τὴν ἐν τῷ κόσμῳ τούτῳ 

στρατείαν, κτήσηται δὲ καρδίαν σαρκίνην, καινὴν καὶ καθαρὰν 

ἀντὶ λιθίνης καὶ ἀναλγήτου, ἐκδιηγουμένην τρανολάλως τὰ 

θαυμάσιά σου. Ναί! Δέσποτα τῶν ἁπάντων, σὺ μόνος ἰσχύεις 

ὅσα καὶ ἂν θέλῃς. Πρόσδεξαι τὴν δέησιν ἡμῶν τῶν ἁμαρτωλῶν 

καὶ ἀναξίων ὑπὲρ τοῦ ἀδελφοῦ ἡμῶν (....) καὶ ὑπὲρ τοῦ δότου τοῦ 

μοσχεύματος, ὃν ἐν Παραδείσῳ τρυφῆς ἀνάπαυσον, ὁδήγησον 

δὲ οἷς τρόποις οἶσθα πάντας εἰς σωτηρίαν καὶ αἶνον τοῦ 

τρισαγίου καὶ προσκυνητοῦ ᾿Ονόματός σου, πρεσβείαις τῶν 

ἁγίων καὶ θαυματουργῶν ᾿Αναργύρων καὶ πάντων τῶν ῾Αγίων 

σου. ᾿Αμήν. 

 

 β΄. ῎Αλλων μελῶν  

 

Δέσποτα Κύριε ᾿Ιησοῦ Χριστὲ ὁ Θεὸς ἡμῶν, ὁ διὰ πλῆθος 

οἰκτιρμῶν καὶ φιλανθρωπίας σαρκωθεὶς ἀφράστως ἐκ τῶν 

ἁγνῶν αἱμάτων τῆς Παναχράντου σου Μητρὸς Κυρίας 

Θεοτόκου καὶ σωματικῶς διελθὼν χώρας καὶ πόλεις εὐεργετῶν 

τοῖς πάσχουσι καὶ ἰώμενος τοὺς ἀσθενοῦντας, διὰ δὲ τῆς ἐν τῷ 

Γολγοθᾷ σταυρικῆς θυσίας σου ὑπεραφράστως δοὺς ἡμῖν τὸ 

ζωοπάροχον καὶ θεῖόν σου σῶμα καὶ τὸ τίμιον καὶ ἀκήρατον 

αἷμα, ὅπως ζήσωμεν αἰωνίως, Σὲ παρακαλοῦμεν ἐν τῇ ὥρᾳ 

ταύτῃ, προσπίπτοντες τοῖς φιλανθρώποις σπλάγχνοις καὶ τῇ 

παντουργῷ δυνάμει σου· τὸν δοῦλόν σου τὸν ἀδελφὸν ἡμῶν 

(τόνδε) δεινῶς ἀσθενοῦντα καὶ χωροῦντα εἰς μεταμόσχευσιν 

(μέλους τινος) εὐλόγησον, ὅπως ἐν ἐπιτυχίᾳ τῆς ἐγχειρήσεως, 

μεταβληθῇ εἰς νέον ἄνθρωπον καὶ τηροῦντα ἔτι πιστότερον τὰς 

σωτηριώδεις ἐντολάς σου, ἐκκαθαίρων ἑαυτὸν ἀπὸ παντὸς 

μολυσμοῦ ψυχῆς καὶ πνεύματος, κωλυτικῶν τῆς Θείας σου 

Χάριτος. Οἴδαμεν, Κύριε παντοδύναμε, ὅτι πάντα σοι 

ὑποτέτακται καὶ πάντα σοι δουλικῶς ὑπακούει, μόνον ἐὰν σὺ 

θελήσῃς. ᾿Επάκουσον οὖν καὶ ἡμῶν τῶν ταπεινῶν, δεομένων 

ὑπὲρ τοῦ προσπεπτωκότος σοι ἐν πάσῃ εὐελπιστίᾳ δούλου σου 

(....) καὶ ἀξίωσον τοῦτον τυχεῖν τοῦ αἰτουμένου, ὅπως πάλιν 

ἁλλόμενος καὶ σκιρτοβατῶν, συνεχίσῃ χαίρων τὴν πορείαν τῆς 

σωτηρίας αὐτοῦ, ταῖς πρεσβείαις τῶν ἁγίων ἐνδόξων καὶ 

θαυματουργῶν ᾿Αναργύρων καὶ πάντων τῶν ῾Αγίων σου εἰς 

δόξαν σοῦ, καὶ τοῦ ἀθανάτου Πατρός σου καὶ τοῦ ζωοποιοῦ σου 

Πνεύματος. ᾿Αμήν. 

 

 

 γ΄. ῾Ετέρα καὶ ὑπὲρ τοῦ δότου  

 

Δέσποτα Φιλάνθρωπε, Κύριε ἡμῶν ᾿Ιησοῦ Χριστέ, ὁ 

ἰατρὸς ψυχῶν τε καὶ σωμάτων, ὁ διὰ τῆς ἐνσάρκου οἰκονομίας 

σου ἀναλαβὼν τὰς ἀσθενείας καὶ τὰς νόσους τῆς φύσεως ἡμῶν 

καὶ διὰ τοῦ τιμίου σου Σταυροῦ χορηγήσας ἡμῖν τὴν δυνατότητα 

τῆς αἰωνίου συμμετοχῆς εἰς τὴν ἐν τῇ ᾿Εκκλησίᾳ σου ζωὴν καὶ 

ἀθανασίαν καὶ πανσόφως ἐγκεντρίσας ἡμᾶς διὰ τοῦ θείου 

βαπτίσματος ἀπὸ ἀγριελαίου εἰς τὴν καλλιέλαιον τοῦ μυστικοῦ 

Σώματός σου, ἰδοὺ νῦν προσπίπτοντες καὶ σοῦ δεόμεθα ἐκτενῶς 

καὶ σὲ παρακαλοῦμεν· ἐπίβλεψον συγκαταβατικῶς ἐφ᾿ ἡμᾶς 

αἰτουμένους ὑπὲρ τοῦ δούλου σου (......), ἀσθενοῦντος μέν, ἀλλ᾿ 

εὐελπιστοῦντος εἰς τὴν πατρικήν σου ἀγάπην καὶ 

παντοδύναμον ἐνέργειαν καὶ χωροῦντος εἰς μεταμόσχευσιν 

(οργάνου τινος). 

Δός, Κύριε, ταῖς πρεσβείαις τῆς παναχράντου σου Μητρὸς 

καὶ πάντων τῶν ῾Αγίων σου, σοφίαν, προσοχὴν καὶ 

ἐπιτηδειότητα πᾶσι τοῖς συμμεθέξουσι εἰς τὴν ἐγχείρησιν 

ταύτην, ἰατροῖς τε καὶ βοηθητικῷ προσωπικῷ, πρὸς ἐπιτυχὲς 

ἀποτέλεσμα τῆς μεταμοσχεύσεως, τῷ δὲ ἀδελφῷ ἡμῶν καὶ 

φιλαδέλφῳ δούλῳ σου (....), μιμησαμένῳ τὴν σὴν πρὸς ἡμᾶς 

ἀγάπην καὶ θυσιαστικῶς θέντι τὴν ψυχὴν αὑτοῦ ὑπὲρ τοῦ 

ἀδελφοῦ καὶ φιλοθέως χορηγήσαντι τὸ ἀπαιτούμενον 

μόσχευμα, ἀντιχάρισαι πλουσιοδώρως ἐν ὑγίεια ἀδιαπτώτῳ, 

πᾶσαν ἐπίγειον καὶ οὐράνιον εὐλογίαν, ὅπως ἅπαντες 

εὐχαριστοῦντες καὶ ἁγιαζόμενοι γενώμεθα μέτοχοι τῆς 

Βασιλείας σου καὶ ὑμνήσωμεν ἐν ἑνὶ στόματι καὶ μιᾷ καρδίᾳ τὸ 

πάντιμον καὶ μεγαλοπρεπὲς ὄνομά σου, ἅμα τῷ ἀνάρχῳ σου 

Πατρὶ καὶ τῷ παναγίῳ καὶ ζωοποιῷ σου Πνεύματι. ᾿Αμήν. 

 

δ΄. Εὐχὴ ἐπὶ διεγνωσμένου νεκροῦ δότου 

 

Δέσποτα Κύριε ᾿Ιησοῦ Χριστέ, ὁ Θεὸς ἡμῶν, ὁ ἐκ τῆς 

πλευρᾶς τοῦ πρωτοπλάστου ̓ Αδὰμ πλάσας τὴν Εὔαν, ὁ δοὺς τὴν 

σεαυτοῦ σάρκα "ὑπὲρ τῆς τοῦ κόσμου ζωῆς", ὁ διὰ τοῦ ἐκ τῆς 

λογχευθείσης πλευρᾶς σου ἐκχυνομένου τιμίου Αἵματος καὶ τοῦ 

δι᾿ ἡμᾶς κλωμένου ἁγίου σου Σώματος διατρέφων καὶ ζωοποιῶν 

τὸ γένος τῶν ἀνθρώπων, Οὗ ὁ θάνατος μεμαρτύρηται διὰ τῆς ἐκ 

τῆς ἁγίας σου πλευρᾶς ρεύσεως αἵματος καὶ ὕδατος, ὁ διὰ τοῦ 

θανάτου σου ζωοποιήσας ἡμᾶς "ὄντας ἀλλήλων μέλη" καὶ "μέλη 

ἐκ μέρους", ὁ εἰπὼν "μείζονα ταύτης ἀγάπην οὐδεὶς ἔχει ἵνα τις 

τὴν ψυχὴν αὐτοῦ θῇ ὑπὲρ τῶν φίλων αὐτοῦ", ὁ διακελεύσας 

ἡμᾶς ὅτι κατὰ τὸ σὸν παράδειγμα "ὀφείλομεν ὑπὲρ τῶν 

ἀδελφῶν τὰς ψυχὰς τιθέναι", ὁ δοὺς τὴν ἰατρικὴν ἐπιστήμην εἰς 

"ἴασιν χάριν ἐμβιώσεως", "οὗ ἐν χειρὶ ψυχὴ πάντων ζώντων καὶ 

πνεῦμα παντὸς ἀνθρώπου", Σύ, Κύριε, ἐπίσκεψαι ἡμᾶς ἐν τῇ 

κρισίμῳ ὥρᾳ ταύτῃ καὶ ἐν τῷ σκληρῷ τόπῳ τούτῳ καὶ φώτισον 

ἅπαντας ἡμᾶς τοὺς ἐν ἀπορίᾳ, συντριβῇ καὶ συνοχῇ καρδάς 

ἱσταμένους ἐνώπιόν σου, τοὺς συγγενεῖς, τοὺς ἰατρούς, ἔτι δὲ 

κἀμὲ τὸν ἀμαρτωλὸν καὶ ἀνάξιον δοῦλόν σου, τὸν 

πεφορτισμένον τῷ βάρει τῆς εὐθύνης καὶ ἔχοντι τὴν χάριν τοῦ 

δεσμεῖν τε καὶ λύειν, καὶ εἰ ὁ προκείμενος ἀδελφὸς ἡμῶν .... ἔτι 

συντηρῇ  ἐν ἑαυτῷ ψήγματα ζωῆς, θεράπευσον καὶ ἀνάστησον 

αὐτὸν ἀπὸ τῆς ὀδυνηρᾶς κλίνης ταύτης, ὅπως φανερωθῇ σου ἡ 

δύναμις καὶ δοξασθῇ τὸ πανάγιον ῎Ονομά σου, τοῦ ποιοῦντος 

θαυμάσια μόνα, ὅτι "πάντα δύνασαι, ἀδυνατεῖ δέ σοι οὐδέν". Εἰ 

δὲ οὗτος κεκοίμηται, εὐλόγησον τὸ σκήνωμα αὐτοῦ, δώρησαι 

αὐτῷ τὴν αἰωνίαν ἀνάπαυσιν καὶ χάρισαι τοῖς συγγενέσι καὶ 

φίλοις τὴν ἄνωθεν πίστιν καὶ παραμυθίαν, τοῖς θεράπουσιν 

ἰατροῖς τὸν σεβασμόν, γνῶσιν καὶ σοφίαν καὶ πᾶσιν ἡμῖν τὸν 

σὸν φωτισμὸν καὶ τὴν χάριν, ὅπως ἂν δυνηθῶμεν εἰς 

μνημόσυνον τοῦ δούλου σου .... δοῦναι σὺν τῇ καρδίᾳ, τοῖς 

νεφροῖς, τῷ ἥπατι, τοῖς ὀφθαλμοῖς καὶ τοῖς λοιποῖς ἱστοῖς καὶ τὰ 

σπλάγχνα τῶν ἡμετέρων οἰκτιρμῶν ἑτέροις πάσχουσιν 

ἀδελφοῖς πρὸς θεραπείαν, πλήρη ἀποκατάστασιν τῆς ὑγιείας, 

πρὸς ἐργασίαν τῆς αὑτῶν σωτηρίας καὶ μετάνοιαν. 

Δὸς ἡμῖν, Κύριε, ὅπως ἐν ταπεινώσει ἀνυποκρίτῳ, φόβῳ 

ἀμεταθέτῳ, συντριβῇ ἀμετακλήτῳ καὶ τελείᾳ ἀγάπῃ κατὰ τὸν 

τύπον τῆς ὑπὸ σοῦ ἐκ τῆς πλευρᾶς τοῦ ᾿Αδὰμ ἀναπλάσεως τῆς 

Εὔας, ἀξιωθῶμεν μεταμοσχεῦσαι τὰ ὄργανα τοῦ προκειμένου 

δούλου σου ...., ἃ σὺ μόνος ἔπλασας, εἰς αἰωνίαν ἀνάπαυσιν 

αὐτοῦ, εἰς σωτηρίαν τῶν βαρέως ἀδελφῶν ἡμῶν, εἰς βεβαίωσιν 

τῆς κοινωνίας ἀλλήλων καὶ εἰς δόξαν τοῦ ἁγίου ᾿Ονόματός σου, 

πρεσβείαις τῶν ἁγίων καὶ θαυματουργῶν ᾿Αναργύρων Κοσμᾶ 

καὶ Δαμιανοῦ, τοῦ ὁσίου πατρὸς ἡμῶν ᾿Αγάθωνος καὶ πάντων 

σου τῶν ῾Αγίων. Ἀμήν. 

 


